
Nafarroan ere, errauste planta mahai gainean 

Administrazioak emandako azken pausoak erraustearen bidean doazela diote ekologistek 

Amaia Alvarez 

Iruñea 

Zabortegiak itxi eta hondakinak kudeatzeko bideak bilatzeko epea amaitzen ari da. Beste erkidegoetako ereduari jarraituz, oraindik aukera gisa bakarrik aipatu duten arren, Nafarroan ere errauste planta dute mahai gainean. Iruñerriko Mankomunitateak sistema konbinatuen bila ari dela iragarri du; konpost, biometanizazioa eta erraustea batzen dituzten sistemen bila, alegia. Izan ere, hortxe dago Europako Batasunaren agindua: 2009ko uztaila baino lehen 1995ean sortutako hondakinen pisuaren %50 murriztu beharra dago. 

Hala, Nafarroako Administrazioak erraustearen alde eginen duen beldur dira ekologistak. «Seinale guztiek erakusten dute errauste planta aukeratuko dutela». Hori baieztatzeko, hondakinen kudeaketan ematen ari diren pausoetan oinarritzen dira, batez ere, Aratzuriko biometanizazio planta Auzitegi Gorenak geldiarazi zuenetik ez dutelako beste kokaleku bat proposatu. «Badirudi biometanizazioaren aukera baztertu egin dutela», dio Nafarroako Unibertsitate Publikoko Ekologia irakasle eta Ekologistak Martxan-eko kide Alfredo Ruedak. «Administrazioak esan du Gongorako zabortegia itxiko dutela, baina ez dute alternatiba serio baten alde apustu egiten. Beraz, badirudi erraustearen konponbide azkar eta kamuflatuak parte hartuko duela Nafarroako hondakinen kudeaketan». Era berean, errauste planta eraikiko dutenik argi ez dutenez esan, oraindik ez dira kokaleku posibleak kontuan hartu. Hala ere, Ruedak uste du Iruñetik 30 bat kilometrora egin litekeela. 

Nolanahi ere, ez da lehendabiziko aldia Nafarroan errausteaz hitz egiten dena. Aurretik planta txikiak, tokikoak eta sektorialak, proposatu dituzte Arbizun eta Tuteran, esaterako. Oraingoan, baina, proiektu handiago bat du Administrazioak buruan, Gipuzkoaren kasuan bezala. Ruedaren ustez, hori da hain justu Nafarroan errauste planta eraiki litekeela erakusten duen beste aztarna bat. «Erraustea oso inbertsio garestia da, horregatik beharrezkoa da guztiak batu eta proiektu komuna egitea, beste era batera ez litzateke-eta errentagarri izanen». 

Iaz egin zuten indarrak batzeko urratsik handiena Nafarroako Hondakinen Partzuergoa sortuz. Erakunde horren xedea da Nafarroako Gobernua foru erkidegoko mankomunitateekin batera hondakinen kudeaketa elkarlanean lantzea. Presidentea Tokiko Administrazioko Departamenduko kontseilari Amelia Salanueva (UPN) da, eta Nilsa enpresa publikoaren ardurapean dago. Guztira, 15 mankomunitate daude Nafarroan, eta Iruñerrikoa (Nafarroako hondakinen %55 sortzen dituena) da orain arte Partzuergoan sartu ez den bakarra. Iruñerriko Mankomunitateko presidente Javier Torrensek (PSN) esan du ez direla sartuko Aratzuriko biometanizazio plantari alternatibarik aurkitu ezean. Izan ere, iazko uztailean Auzitegi Gorenak Aratzuriko plantaren obrak geldiarazi egin zituen behin betikoz (2005etik zeuden geldi) jadanik eraikinaren %70 egina zegoela. Hirigunetik 2.000 metro baino gutxiagora kokatuta egoteagatik gelditu zuten proiektua. 

Beste alternatiba baten bila ari diren bitartean, hiru transferentzia planta eraikiko dituzte Baztan, Tafalla eta Zangozan (aurki aurkeztuko dituzte obren proiektuak). Hondakinen tamaina txikituko dute bertan, tratamendu zentrora garraiatzea errazagoa izan dadin. Egun, Tuteran eta Carcarren daude tratamendu plantak, erkidego osoko hondakinak hartu ezin dutenak. Tuterako Culebrete biometanizazio plantara Erribera, Goi Erribera, Izarbeibar, Mairaga eta Zangozako hondakinak heltzen dira. Lizarraldeko zaborrak Montejurrako konpost tratamendu plantara eramaten dituzte. Eta Iruñerria eta iparraldeko eskualdeetako hondakinak, berriz, Gongorako (Aranguren) zabortegira doaz. 

Ekologistek salatu dute Nafarroako Gobernuak ez duela inoiz konpostaren alde serio egin. «Montejurrako konpost plantari ez diote jaramonik egiten». Birziklatzea «behar bezala» ez sustatzea kritikatzen du, halaber, NUPeko irakasleak. «Denetarik sar dezakegun edukiontzi berde bat dugu; zabor organikoa ez da banatzen eta birziklatze maila txikiak ditugu». 

ERRAUSTEAREN MEHATXUAK. Alfredo Ruedak, bide batez, erraustearen mehatxuak gogoratu ditu: «Isurtze kaltegarriak sortzen dituzte, eta horiek minbizia eta malformazioak eragin. Teknologia berriak daudela esaten dute, baina ez badira hondakinak kontrolatzen, ezin dugu jakin zer erretzen den». Errausteak osasunean eragiten dituen kalteak erakunde teknikoek ere salatu dituzte. 

Eta ez bakarrik osasunari, errausteak ingurumenari ere egiten dio kalte, ekologisten iritziz. «Oso sistema erosoa da, baina birziklatzearen kontrakoa. Hau da, produktuen bizitza amaitu egiten da erraustearekin». Ruedaren esanetan, bada, gakoa produktuak aurretik banatzean dago, bestela dioxinak erretzen baitira. «Eta zaborren aurretiko banaketa egiten baduzu, zertarako nahi duzu erraustea? Hori baduzu, hobe da konposta egitea».  

Iruñerriko Mankomunitatea plasma bidezko erraustea aztertzen hasi da 

Iruñerriko Mankomunitatea dagoeneko hasi da aztertzen errausketa metodoak; plasma bidezkoa, hain zuzen ere. Hala ere, sistema hori konpostarekin eta biometanizazioarekin batera erabiltzeko asmoa dute, Mankomunitateko presidente Javier Torrensek (PSN) esan duenez. «Gero eta gehiago erabiltzen dira sistema konbinatuak». Beraz, iragarri dutenez, hondakinen aurretiko banaketa lantzen jarraituko dute. Errausteari dagokionez, «tratatu ezin diren materialak desagerrarazteko» xedea izanen du. Manresan (Herrialde Katalanak) jarri duten plasma bidezko errauste planta esperimentala bisitatu dute Mankomunitateko ordezkariek, eta euren arabera, sistema «berritzaile» horrek «era egokian» funtzionatzen du. Oraindik ere lehen fasean dago metodoa, baina aurreratu dute agian energia sortzeko erabili ahalko dela. Alfredo Rueda Ekologistak Martxan-eko kideari, ordea, susmo txarra ematen dio sistema «berritzaile» horrek. «Ez dut ezagutzen nola funtzionatzen duen, baina gauza bat argi dago: betidanik erraustearekin oposizio handia egon da jarri nahi izan duten toki guztietan, eta hori dela-eta etengabe ari dira punta-puntako teknologiarekin egindako errauste plantak aurkezten». Eragin txarrak estaltzeko errauste planta izena ez erabiltzen edo ezkutatzen saiatzen direla dio Ruedak. «Pirolosia aipatu zuten garai batean, eta orain, plasma bidezko erraustea. Estrategia bat dirudi». 

